
        
            
                
            
        

    
	Н. ЧИМЭД

	 

	ЭЦСИЙН ХУУДАС

	 

	“БНМАУ Гэгээрлийн яам” Улаанбаатар хотноо 1960 онд эрхлэн хэвлүүлсэн номоос 

	 

	“Цагаан бамбарууш” хэвлэлийн газар 2016 онд цахим хэлбэрт хөрвүүлэв.

	ЭЦСИЙН ХУУДАС

	 

	Таван настай Баясгалан хүү эгчээ хичээлээс тарж ирэхэд баяртай гэгч нь угтан очоод:

	—  Эгчээ би үсэглэл бичсэн... Аав надад «А, Б» заасан, би бас «А, Б» бичсэн гээд дэвтрийн дөрвөлжин шугамтай тал цагаан цаасан дээр муруй саруй бичсэн хэдэн үсгээ үзүүлэв.

	Баясгалан хүү нээрэн монгол үсгийн цагаан толгойн хавтсан дээр байдаг «Үсэглэл» гэсэн үгийг хэвлэмэл маягаар нь дуурайлгаж бас «А, Б» хоёроо олон дахин аятайхан бичжээ.

	Эгч нь дүүгээ магтаад;

	— Дүү минь сургуульд орохдоо энэ үсэглэлийн дотор байгаа «А, Б»-гээсээ эхлээд л заалгана даа. Одоо энэ үсгээ сүүлд таних уу? гэж асуухад:

	— Танина гэж Баясгалан хүү хариулав.

	Эгч нь дүүгийнхээ толгойг илж энхрийлж суух завсар тэрхүү цаас нь тооны хичээлийн дэвтрийн дугаартай хуудас байхыг таниад,

	— Ээ дүү минь эгчийнхээ хичээлийн дэвтрээс юунд  ингэж урчхав аа гэж харамсав.

	Баясгалан хүү хэсэг дуугүй зогсож байснаа

	— Үгүй, хамгийн эцсийн хуудаснаас нь авсан юм гэж ажигч үгүй хэлэв.

	— Дүү минь үүнийг чинь урж болдоггүй юм. Багш, намайг дэвтрээ урдаг, муу хүүхэд гэж зэмлэнэ шүү дээ гэж бухимдан тооныхоо дэвтрийг гаргаж үзүүлээд,

	— Түүгээр ч зогсохгүй, энэ хичээл бичсэн цаас одоо ингээд салчихлаа гэхэд:

	Баясгалан.

	— Үгүй дээ. Түүнийг чинь ураагүй, би эндээс нь урсан юм гэж сүүлийн хуудсыг зааж маргав.

	— Урсан энэ цаас чинь үүнтэй холбоотой байдаг юм шүү дээ. Тэгээд чи энэ цаасыг ураад авчихсан болохоор, энэ чинь ингээд ганцаараа үлдэнэ биз дээ гэхэд,

	Баясгалан хүү учрыг нь ойлгож гэмшиж байгаа бололтой хөдлөх ч үгүй доошоо ширтэн дуугүй болов.

	— Миний дүү энэ дэвтэр дээр «А, Б»-гээ сайхан бичиж байгаарай гээд эгч нь ташуу шугамтай дэвтэр авчирч өглөө.

	 


ОЮУН ЯАЖ ТООЛОВ

	 

	Оюун цэцэрлэгээс нэг орой их л баяртай ирлээ.

	— Ээж ээ, би өнөөдөр арав хүртэл тоолж сурсан гэж огцомхон хэлэв. Ээж нь:

	—За миний хүү тоогоо тоол доо гэхэд:

	Оюун:

	— Нэг, хоёр, гурав, дөрөв гээд зогсчихов.

	— За хүү минь цааш нь хэд гэж тоолдог юм бэ? гэхэд, дахиад л

	— Нэг, хоёр, гурав, дөрөв, тав гээд дуугүй болчхов.

	Бүр ядсан байдалтай байснаа,

	— Ээж ээ, өнөөдөр бид цэцэрлэгтээ сайхан чихэр идсэн гэв. Ээж нь:

	— Аа тэгсэн үү? Таваас цааш хэд байх вэ? гэхэд дахин

	— Нэг, хоёр, гурав, дөрөв гээд зогсчихлоо.

	Эгч нь хажуугаас нь 

	— 5, 6 гээд тоолооч гэхэд:

	— Аа тийм 6, 7, 8 гэж их л хурдан тоолоод бас чимээгүй болчихлоо. Нэлээд баахан удаж байснаа,

	— Ес гэв

	— Үгүй би цэцэрлэгт байхдаа сайн тоолж байсан юмсан. Одоо яагаад мартчихаад байна вэ? гээд гомдсон янзтай гадагшаа гараад явжээ.

	Нэлээд удаж байгаад яаруухан орж ирээд, одоо би сайн тоолж чадна гээд хуруугаа даран хурднаар 1, 2, 3, 4, 5, 7, 9, 10 гэж тоолоод дуусахад хоёр хуруу нь үлдэв. Оюун яагаад хоёр хуруу үлдсэнээ олж ядан ихэд гайхаж байснаа:

	— Ээж ээ. Манай цэцэрлэгийн Батаа харин өнөөдөр хүүхэд чимхээд уйлуулчихсан гэв.

	Ээж нь:

	— Тэр ч муухай хүүхэд байна. Арав хүртэл тоолоод дуусахад хоёр хуруу үлддэг нь бас муухай байна даа гэхэд ичингүйрэн дахин тоолж гарлаа. Оюун хэчнээн дахин тоолж байж сая нэг зөв тоолдог болсон гэнэ.

	 


АЛИМ

	 

	Нэг гэрт ээжтэйгээ хамт дөрвөн хүүхэд найрсгаар амьдардаг байлаа.

	Ээж нь өдөр дэлгүүрээс хорин алим авчирч хүүхдүүддээ тэгш хуваагаад авцгаа гээд өгчээ. Дөрвөн хүү алимаа яаж адилхан хувааж идэхээ зөвлөв.

	Хамгийн бага нь:

	— Би цөмийг авч иднэ гэлээ. Гурав дахь хүү:

	— Дүү минь яаж болох вэ? Ээж биднийг цөмөөрөө адилхан хувааж идээрэй гэсэн шүүдээ. Чи цөмийг нь ганцаараа идэх гэж үү дээ. Хоёр дахь хүү нь:

	— Би таван алим авна гэхэд гурав дахь хүү би зургааг авна гэв. Хамгийн бага нь мөн л цөмийг идэх гэж зүтгэсээр байлаа. Эд хорин алим хэрхэн хуваах тухай ам булаалдан их л маргав.

	Хамгийн их ах нь ингэж хэлэв.

	— Дүү нар минь ээ. Над нэг санал байна. Би хэлэх үү гэхэд бүгдээрээ зөвшөөрчээ.

	— Энэ алимыг ээж авчрахдаа хол явж, бас түүнийг үүрээд их ядарсан шүү дээ. Тэгэхлээр ээждээ өгөхгүй байж болохгүй. Ийм учраас ээждээ хамгийн олныг нь өгнө. Тэгээд үлдсэнийг нь хувааж идье гэхэд бүгд баярлалдан, ээждээ найман алим өгөөд үлдсэнийг нь яг адилхан тоогоор хувааж идлээ.

	Тэгвэл нэг хүүхэд хэдэн алим идсэн бол доо.

